
Din is-silta tkompli twieġeb għall-mistoqsija ta’ Filippu: “Urina l-Missier” (14:8). Tifforma parti minn unità letterarja aktar wiesgħa (15-28) bi struttura konċentrika. F’dan il-kuntest, Ġesù jartikola t-tweġiba tiegħu permezz ta’ żewġ affermazzjonijiet paralleli: id-don tal-Ispirtu u l-miġja tiegħu mill-ġdid.

v.15  F’dak iż-żmien, Ġesù qal lid-dixxipli tiegħu: “Jekk tħobbuni, ħarsu l-kmandamenti tiegħi. 

Għal Ġwanni, li “tħobb” u li “tħares il-Kelma” huma inseparabbli; u dan f’kontinwità mad-Dewteronomju, fejn “tħares” tfisser ukoll “tintrabat ma’” דָּבַק (dābaq): “Nagħmel ħniena għal elf ġenerazzjoni ma’ min iħobbni u jħares il-liġijiet tiegħi” (Dt 5:10). Madankollu, hawnhekk l-enfasi qiegħda fuq l-imħabba għal Ġesù bħala l-għajn tal-ubbidjenza. Għalhekk, il-kmandamenti tiegħu ma jinftiehmux bħala regoli astratti, iżda bħala espressjoni tal-persuna u tal-missjoni tiegħu (ara 14:21.23-24). Il-ħarsien tagħhom mhuwiex frott ta’ perfezzjoniżmu jew voluntariżmu, imma att ta’ fiduċja. F’dan il-kuntest, l-imħabba tidher bħala tema ċentrali u hija dejjem marbuta mal-ubbidjenza. Jekk minn banda l-mentalità ta’ llum spiss tifred dawn iż-żewġ realtajiet, l-esperjenza tal-imħabba turi li l-għemil tar-rieda tal-maħbub iseħħ b’mod spontanju. B’dan il-mod, l-ubbidjenza għal Ġesù tidher bħala espressjoni ta’ mħabba u t-triq għall-ħelsien sħiħ.

v.16 U jiena nitlob lill-Missier, u hu jagħtikom Difensur ieħor biex jibqa’ magħkom għal dejjem, 

Ġesù jippreżenta ruħu f’relazzjoni filjali mal-Missier: jitlob lilu li hu l-espressjoni l-aktar għolja tal-imħabba fidila, u jorjenta kontinwament lejn il-Missier, mhux tant lejh innifsu. F’dan il-kuntest jiġi mwiegħed Παράκλητον (Paraklēton), terminu proprju ta’ Ġwanni li, fil-lingwaġġ ġuridiku, jfisser avukat difensur. Dan id-Difensur (li jissemma ħames darbiet) għandu funzjoni marbuta mal-verità u jakkumpanja lid-dixxipli  fil-“proċess tal-fidi”, mifhum bħala xhieda kontinwa fl-istorja u fid-dinja wara t-tħabbira tal-qawmien. Il-funzjoni tiegħu hija waħda permanenti, u b’hekk iwettaq il-wegħda tal-preżenza divina kontinwa. Jissejjaħ “ieħor” għaliex l-ewwel Difensur huwa Ġesù nnifsu: “Uliedi, dan qiegħed niktibhulkom biex ma tidinbux; imma jekk xi ħadd jidneb, aħna għandna Difensur quddiem il-Missier, lil Ġesù Kristu, il-ġust. U hu jħallas għal dnubietna, mhux għal tagħna biss, iżda wkoll għal dawk tad-dinja kollha.” (ara 1Ġw 2:1-2). L-imħabba lejn Ġesù u l-ħarsien ta’ kelmtu jwasslu għal dawn il-konsegwenzi: id-dixxiplu jirċievi d-Difensur (14:16), jiġi maħbub mill-Missier (14:21), u jsir għamara ta’ Alla (14:23).


v.17 l-Ispirtu tal-verità, li d-dinja ma tistax tirċevih, għax hija la tarah u lanqas tagħrfu. Iżda intom tagħrfuh, għaliex jgħammar magħkom, u huwa fikom. 

L-“Ispirtu tal-verità” (ara wkoll 15:26; 1Ġw 5:6) huwa kkaratterizzat minn relazzjoni distinta mad-“dinja” u mad-dixxipli. Fid-diskors tal-aħħar li Ġesù qed jagħmel lejliet il-proċess mhux tant tiegħu daqs kemm dak tad-dinja, it-terminu “dinja” jintuża tletin darba. F’dan il-kuntest, ma jirreferix għall-κόσμος (kosmos) maħluq u l-anqas għas-sens li ssoltu jingħatalu      fl-istorja; f’silta oħra Ġwanni jgħid li: “Alla hekk ħabb lid-dinja li ta lil Ibnu l-waħdieni, biex kull min jemmen fih ma jintilifx, iżda jkollu l-ħajja ta’ dejjem” (3:17). Hawnhekk, jirreferi għal dik il-parti tal-umanità li tirrifjuta lil Alla, magħluqa fiha nnifisha u għalhekk inkapaċi li tirċievi l-Ispirtu tal-verità, “Għax kull min jagħmel il-ħażen jobgħod id-dawl, u ma jersaqx lejn id-dawl, biex għemilu ma jinkixifx. Imma min jagħmel is-sewwa jersaq lejn id-dawl, biex juri li hemm Alla f’għemilu” (3:20-21). Din il-kundizzjoni ma tħallix li Ġesù juri lilu nnifsu fiha. Min-naħa l-oħra, id-dixxipli “jagħrfu” l-Ispirtu tal-verità għax jemmnu f’Dak li fuqu niżel u qagħad l-Ispirtu            s-Santu (ara 1:33), u li ssawwab wara l-glorifikazzjoni tal-Iben (ara 19:30; 20:22; ukoll 4:14-15). 

v.18 Ma nħallikomx iltiema. Nerġa’ niġi għandkom. 

Ġesù jkompli bit-tieni parti tat-tweġiba tiegħu wara l-wegħda tad-don     tal-Ispirtu (4:16-17), billi jħabbar il-kontinwità tal-preżenza tiegħu. F’dan     il-vers jidher paralleliżmu ma’ Ġwanni 14:17: kif id-dixxipli huma msejħa jagħrfu l-Ispirtu tal-verità, hekk ukoll huma msejħa jagħrfu l-preżenza ta’ Ġesù. Din il-preżenza tibqa’ moħbija għad-dinja (ara 1:10; 3:19–20), għax għaliha Ġesù jibqa’ figura enigmatika. Magħluqa għal din ir-rivelazzjoni, ma tiltaqax mal-imħabba tal-Missier u tibqa’ orfni. F’dan il-kuntest, id-dinja tidher bħala “iltiema”, jiġifieri fi stat ta’ iżolament u awtosuffiċjenza illużorja, fejn ir-relazzjonijiet essenzjali huma miċħuda. Hawnhekk tidher   il-kontradizzjoni bejn l-awtonomija assoluta u l-imħabba: iktar ma tonqos l-imħabba, iktar tiżdied is-solitudni. Dan il-kliem jista’ jindirizza wkoll komunità li setgħet kienet qed tfittex il-preżenza ta’ Ġesù b’mod individwalista aktar milli permezz tal-Ispirtu mwiegħed. Il-wegħda li jerġa’ jiġi teskludi l-abbandun u tafferma preżenza kontinwa, mhux aktar fiżika imma spiritwali u sagramentali.

v.19 Ftit ieħor, u d-dinja ma taranix aktar. Iżda intom għad tarawni, għax jiena ngħix, u intom ukoll għad tgħixu. 

Ġesù qed jirreferi għall-preżenza tiegħu kontinwa fil-Knisja: “fejn inkun jien, tkunu intom ukoll” (14:3).

v.20 F’dak il-jum intom tagħrfu li jiena f’Missieri, u intom fija u jiena fikom. 

Fil-lingwaġġ bibbliku, “Dak il-jum” jirreferi għall-intervent salvifiku ta’ Alla fl-istorja, kemm fl-Antik Testment kif ukoll fil-kuntest eskatoloġiku tat-tieni miġja ta’ Kristu. Għal Ġwanni, dan il-jum jinkludi fih ukoll il-jum   tal-Qawmien ta’ Ġesù, meta tibda l-manifestazzjoni tal-misteru tal-Irxoxt. F’dak il-mument, isir magħruf bid-dieher li hemm għaqda reċiproka bejn  il-Missier u l-Iben, imħabbra aktar qabel: “Emmnuni, jien fil-Missier u l-Missier huwa fija” (14:11). Din l-istruttura ta’ relazzjoni turi għaqda dinamika ta’ mħabba bejn il-Missier, l-Iben u d-dixxipli. Għalhekk, l-esperjenza tal-Irxoxt, ma tillimitax ruħha għal dehriet esterni, iżda twassal għal internalizzazzjoni tal-preżenza ta’ Kristu: dak li jidher barra jsir realtà interna ta’ għaqda ma’ Kristu ħaj. B’dan il-mod, id-duwalità bejn dehra u assenza tingħeleb f’għaqda relazzjonali ta’ mħabba. F’dan il-kuntest, il-fidi tantiċipa din l-esperjenza, billi tintroduċi lid-dixxiplu            fl-għaqda trinitarja diġà fil-preżent tal-istorja.

v.21 Min iżomm il-kmandamenti tiegħi u jħarishom, dak hu li jħobbni; u min iħobb lili, iħobbu wkoll il-Missier, u jiena wkoll inħobbu u nurih lili nnifsi”. 

Dan il-vers jikkonferma l-ħsieb ċentrali tas-silta permezz ta’ struttura inklussiva (inclusio), fejn il-bidu u t-tmiem jerġgħu jġibu l-istess tema: l-imħabba lejn Ġesù u l-ħarsien tal-kmandamenti tiegħu. L-imħabba, espressa fl-ubbidjenza, hija l-kundizzjoni tar-rivelazzjoni divina: “min iżomm il-kmandamenti tiegħi… dak hu li jħobbni”. Minn hawn toħroġ ukoll ir-relazzjoni reċiproka u trinitarja: min iħobb lil Ġesù jiġi maħbub              mill-Missier, u Ġesù “juri lilu nnifsu” lilu, u jgħammru għandu (ara 14:23). Għalhekk, l-għarfien ta’ Alla mhuwiex imkejjel mill-għarfien dottrinali, imma l-ewwel u qabel kollox jibqa’ esperjenza relazzjonali ta’ mħabba.      L-inizjattiva tibqa’ dejjem ta’ Alla: U hawn qiegħda l-imħabba; mhux għax aħna ħabbejna ’l Alla, imma għax ħabbna Hu u bagħat lil Ibnu biex ikun ta’ tpattija għal dnubietna… U aħna għarafna l-imħabba li Alla għandu għalina u emminnieha. Alla hu mħabba, u min jgħammar fl-imħabba jgħammar f’Alla
u Alla fih. (1Ġw 4:10.16), filwaqt li l-ubbidjenza lejn il-Kelma tesprimi d-daħla tad-dixxiplu f’din l-għaqda, li fiha jista’ jikber kontinwament.


